
SARRERA...

Kaixo denoi! Nire burua aurkeztuko dizuet:
Haizeren aitona naiz, koskortzen ari den neskato baten aitona, eta, normala denez, 
asko maite dut.

Betidanik izan dut interes handia Elgetako nire herriarekiko, horregatik zuei 
abentura hau kontatzera animatu naiz. Dakizuenez, aiton-amonei bilobak magalean 
hartu eta ipuinak kontatzea asko gustatzen zaigu.

Adi ba! Haize bilobaren abentura kontatzera nihoa…

Garai hartan Haizek hamar urte zituen eta Elgetan bizi zen pozik gurasoekin eta 
lagunekin. Denbora gehien herriko eskolan ikasten pasatzen bazuen ere, bazituen 
beste zaletasun batzuk: trikitixa jotzea, ipuinak kontatzea eta bertsotan egitea, 
besteak beste.

Behin, eskolan zeudela, hamar urtekoek Elgetako historia ezagutzea erabaki zuten. 
Irakasleak informazioa bilatzeko eta etxean galdetzeko eskatu zien gero denen 
artean komentatzeko.

Une horretatik aurrera hasi ziren gertatzen orain irakurriko dituzuen kontu 
liluragarriak. Ulertu behar duzue berak egunero kontatzen zizkidala, eta ni ordena 
eta forma jakin bat ematen saiatu naizela, jakina, helduen modura kontatuta daude, 
beraz.

TOPAKETA...

Udazkeneko arratsalde batean, eskolatik irten eta “emakume erresisteen plaza”ko 
lorategian gelditu ziren jolasean Haize eta bere lagunak. Brisa fresko eta nahasia 
zegoen, inguruko hosto eta hautsak harrotzen zituen firin-faran.

Une batean lorategiko txoko batetik zurrumurru goxoa entzun zuen eta ezin izan 
zuen eutsi hura gertutik entzuteko irrika.

—Fiuuuuuuuuuu, fiuuuuuuuuuuu… dena mugitzen duen haizea naizzzzzz

Neskatilak alde guztietara begiratzen zuen baina ez zuen inor ikusten.

—Fiuuuuuuuu udazkeneko haizea naiz — errepikatu zion.

—Ui, zu haizea zara?, ni Haize naiz, izen bera dugu !—. Eta hori asko gustatu zitzaion 
ahots misteriotsuari, berriro erantzun baitzuen.

—Fiuuuuuuuuuu niri asko gustatzen zait zuk nire izen berdina izatea. Eta ba al dakizu 
ni aspalditik lurrean dabilen haize bera naizela eta bertako gizakiekin bizi izan 
naizela gizaldiz gizaldi.

Imajinatu dezakezue nire bilobaren harridura, izaki misteriotsu haren izen bera 
baitzuen.

Harrituta geratu zen, Haizeak putz egiteaz gain, hitz egiten ere bazekielako!

Amets bat ote zen edo entzuten zuena egia ote zen zalantzaz, galderak egitera 
ausartu zen.

—Haizea – galdetu zion haurrak harriduraz -, zein da zure eginkizuna lurrean?

—Uf, asko dira! Azalduko dizkizut- egin zuen ulu- Begira, nire lana airea sortzea da. 
Eguzkiak lurra berotzen duenean, airea arinago mugitzen da, eta gorantz igotzen da 
puxika bat bezala. Orduan ni arduratzen naiz goitik aire freskoa jaisteaz, utzitako 
hutsunea betetzeko. Honela behin eta berriz, zuhaitzen adarrak mugituz, hodei-itsasoa, 
tximiniaren kea herrestan eramanez, eta zure kopetako ilea mugituz, kar, kar…

—Hara, guzti hori egiten duzu! Aizu, eta zu, betidanik gizakiekin bizi izan zarenez, 
lagunduko zenidake nire herriaren historia ezagutzen? Irakasleak informazioa 
bilatzeko eskatu digu eta.

—Bai horixe, Haize, noski, plazer handia izango da niretzat. Baina ohartarazten 
dizut nire oroipenak lurralde honetako gizakien pozez eta tristuraz josita daudela. 
Pixkanaka kontatuko dizkizut, ez nekatzeko.

—Jo, ze ondo! Baina nola egingo dugu? Gaur trikiti-taldearekin joan beharra daukat.

—Ez kezkatu. Nahi baduzu, bihar bertan ordu berean elkartuko gara hemen.

—Ados, Haizea.

—Nik ere, Haize, asko gozatuko dut zurekin bidaiatuz, hitz ematen dizut. Gainera, 
iraganeko irudiak ekarriko dizkizut, eta horrela kontatzen dizudan guztia hobeto 
ezagutuko duzu.

—Yupi, ze ondo!— oihukatu zuen Haizek poz-pozik. Orain bazekien norekin ari zen 
hitz egiten, nahiz eta, egia esan, ez zuen inor ikusi. Baina konfiantza ematen zion, eta 
ez zen bere lagun berriaren beldur.

—Agur eta bihar arte!— oihu egin zion.

—Aioo!

Gau hartan Haizek sakon egin zuen lo eta lagun berriarekin egin zuen amets.

BASOA...

Hurrengo egunean, leku eta ordu berean, berriro elkartu ziren. Artean haurrak ez 
zuen inor ikusten, baina bazekien han zegoela, eta horregatik etxetik galdera sorta 
ekarri zuen prestaturik.

—Haizea, esan zion, has zaitez Elgetaz gogoratzen duzun oroitzapen zaharrenarekin.

—Aintzina, lur hauetako basoetan ibili nintzen firi-fara, bizitza zuhaitzekin, 
landareekin eta animaliekin partekatuz.

—Eta zer egiten zenuen? Ez zinen aspertzen?

—Bai zera! Gauza asko egiten nituen, adibidez, haziak sakabanatu, landare-espezieak 
mantendu, landareei hazten lagundu, intsektu hegalari asko kontserbatu, hegaztien 
mugimendua erraztu edo basa-fruituak garatzen lagundu. Ziur naiz zuri asko 
gustatuko zaizula horrelakoak jatea, besteak beste, marrubiak, ahabiak, mugurdiak, 
arandiak, masustak , onddoak eta perretxikoak.

—Baso hura oso guaya zela ematen du?

—Ez beti, Haize. Zuhaitzei gustatzen zitzaien nik mugitzen laguntzea, geldirik egoten 
baitziren beti, zerura begira eta sustraietatik enborrean zehar igotzen zitzaien 
izerdia sentituz. Animalia batzuek beste batzuei eraso egin eta jan egiten zituzten. 
Noizbait tximista bat erori eta basoaren zati bat erretzen zuen, euria hasi arte. 
Ikusten duzunez, naturan ere, gizakien artean bezala, ezbeharrak gertatzen dira.

TXABOLA-ETXEA...

Neskatoak jakin-mina zuen eta galdezka jarraitu zuen.

—Baina, esaidazu, noiz agertu ziren biztanleak lurralde hauetan?

—Ui! Gogoan dut jendea etorri zela eta zuhaitzik gabeko basoko leku batean txabola-
etxe bat eraiki zuten, lehenengoa.

—Hori aspaldi izango zen, ezta?

—Bai, noski, aintzina.

—Nolakoa zen txabola-etxe hura?

—Irudi honetan ikusten duzunez, etxebizitza bat zen, animalientzako eremu bat zuena, 
eta beste eremu bat familiarentzako. Lekurik erosoena sukaldea zen, su inguruan, sua 
ez baitzen inoiz itzaltzen. Izan ere, oso zaila zen berriro piztea. Ni, dakizun bezala, 
asko mugitzen naizenez, beti dibertitzen nintzen tximiniako kearekin jolasean.

—Txabola guztiak berdinak al ziren?

—Ez, beste eraikin batzuetan aletegiak izaten ziren, txerri eta ardi-ukuiluak, baita 
erlauntzak ere eztia eta argizaria lortzeko. Oso jende prestatua eta langilea zen.

—Zeinen interesgarria! – esan zuen Haizek gogotsu.

Irribarre egiten zuela iruditu zitzaion, eta brisa leun eta atsegin baten erdian 
urruntzen zela ikusi zuen.

Haize egun horretan lagunekin jolastera joan zen, baina ezer ez kontatzea erabaki 
zuen, hura esperientzia sinestezina zela iruditzen baitzitzaion.

Gainera, Haizea eta Haize hurrengo egunean elkartzekotan gelditu ziren, bidaia 
ahaztezinarekin jarraitzeko.

—Agur!

URIARTEKO HERRIXKA...

Eta halaxe izan zen, hurrengo egunean izen bera zuten bi lagunek bidaia ikaragarria 
egin zuten. Adierazitako tokian eta orduan elkartu ziren, eta Haizeak Uriarte auzora 
eraman zuen airean, hegan. Ez dakigu nola gertatu zen. Bat-batean zurrunbilo bat 
egin eta neskatoa inguratu zuelako eta zas!, desagertu egin ziren.

Han berrekin zioten elkarrizketari. Lehenengo Haizeak argitu zion Uriarteri herrixka 
deitzen ziotela hasieran, eta urteak igaro ondoren Auzoa hartu zuela izena, orain 
bezala. Izan ere, gero eta jende gehiago bizi zen herrixkan, eta txabola gehiago 
eraiki behar izan zituzten lehenengoen ondoan, elkarrekin bizitzeko eta baserriko 
lanean elkarri laguntzeko. Herrixkaren inguruan, beste irudi batean erakutsi zuen 
bezala, baratzeak, fruta-arbolak, zereal laboreak eta basoak zeuden, baita lanerako 
eta eurentzako erabiltzen zuten ura ere.

—Eta gauza bitxi bat zegoen, Haize -azaldu zion-. Herrixka nahiko altu zegoen eta 
aire korronteek asko bisitatzen zuten, kar, kar, kar. Sestoa errekako ura zuten, 
eta errota bat erabiltzen zuten ogitarako irina ihotzeko. Beranduago burdinola bat 
eraiki zuten errekan bertan iltzeak, aiztoak, ezpatak, igitaiak, aitzurrak, aizkorak 
eta bestelakoak egiteko.

—Haizea -esan zion jakin-minak jota-, orduan herri hau oso bakartuta zegoen?

—Alderantziz, Haize -erantzun zion -. Leku honetatik pasatzen zen orain erakusten 
dizudan “errege bidea”. Erregearen aginduz egindako bidea zen, leku garrantzitsuak 
komunikatzeko. Hemendik pasatzen zen, Uriartetik hain zuzen, gaur egun Bergara 
eta Elgeta lotzen dituen bidea.

—Aizu, nolakoa zen herrixka hau garai hartan?

—Begira, oso herrixka bizia eta jendetsua zen. Beti topatzen nituen animaliek 
bultzarako gurdiak, makilaren laguntzaz eta maskor batekin bidaiatzen zuten 
erromesak, magoak, denetarik saltzen zuten merkatariak, titiriteroak, eta, noizean 
behin, ahal zuten guztia osten zuten bidelapurrak era bai… Ibiltari horietako askok 
denboralditxo bat ematen zuten herrixkan, batez ere uda partean, haiek ziotenez, 
gure aire osasuntsua arnastu eta birikak aireztatzeko asmoz.

Hizketan jarraitu zuten pixka batean eta Uriarteko bazterretan zehar mugitu ziren. 
Horrela, Olaegi baserriaren aurretik pasatzean, kontatu zion, Ochoa de Olaegui 
herritar bat Gaztelara joan zela mairuen aurka borrokatzera. Hain gogor borrokatu 
zen mairuen kontra, non Errege Gaztelarrak ohore egin eta onurak eman baitzizkion. 
Herriko elizan bere irudia duen hilobia eraikitzeko adinako boterea izan zuen.

—Badakizu non dagoen? —galdetu zuen Haizeak—. Sakristiako atearen eskuinaldean 
ikusiko duzu. Adi!. Ea gai zaren letra zaharrekin idatzitako inskripzioa irakurtzeko.

ANDRA MARI BASELIZARA...

Ibilbidea egiten jarraitu eta Andra Mari Baselizara hurbildu ziren. Haizeak eraikin 
zaharraren eta inguruko iturriaren irudi bat erakutsi zion.

—Haizea, -neskatoak galdezka jarraitu zuen-, nork eraiki zuen hain eroria dagoen 
harrizko ermita hau?

—Auzotarrek eurek, lanean denbora luzea emanda eta ahalegin handia eginez. Harria 
urrunetik ekarri behar izan zuten eta eraikuntzan bi harginen laguntza izan zuten.

—Andra Mariren aurrean otoitz egiteko lekua besterik ez zen?

—Ez, Haize, hau guztion etxea zen. Hemen biltzen ziren bizilagunak euren gauzak 
antolatzeko eta erabakiak hartzeko. Hemen zegoen baita ere gizakiek erabiltzen 
zituzten lehen letren eta zenbakien eskola.

—Eta gogoratzen duzu baseliza honetako kontu bereziren bat?

—Bai. Elizkizun guztietara joaten nintzen eguraldi ona mantentzera. Baina lehenago 
hodeiak sortzen nituen euria eta zaparradak eragiteko kar, kar, kar, iturriak ura 
izan zezan. Iturri horretara jende asko hurbiltzen zen bere animaliekin, bertako 
ur miragarritik edatera. Horrenbesteko boterea dudanez, jende horri laguntzea 
zegokidan.

Egun hartako bisita luzatu egin zen eta ilunduta zegoen Elgetara itzuli zirenerako. 
Haize urduri xamar zegoen, lagunak apur bat kezkatuta egongo baitziren bere 
desagertzeengatik, eta bere sekretuari buruz galdetuko ote zioten beldur zen.

Jakina, hurrengo egunerako geratu ziren.

— Aiooo!

JALOTZAKO DORRETXEA...

Egun berezia izan zen, Haizeak, zurrunbilo magikoan hegan eginarazi ondoren, 
Jalotzako dorretxea ezagutzera eraman zuen eta. Kontatu zion denbora luzez 
Jalotzako Jaunak leku hartatik Elgetako lurraldeak mendean izan zituela. 
Hainbestekoa zen bere boterea, non harrizko dorretxe bat eraiki baitzuen.

Dorrearen aurrean gelditu ziren Haizea eta Haize. Gaur egun dorretxearen erdia 
bakarrik mantentzen da, baina Haizearen irudi batek lagundu zion dorretxearen 
garai bateko itxura osatzen. Haizeak azaldu zionez, dorretxea gain batean eraiki zen 
haren defentsa ziurtatzeko eta hurbil zegoen errege bidea kontrolatzeko. Gainera, 
esan zion Jauna eta bere familia soldaduz inguratuta egoten zirela, eta armadura 
osoa eramaten zutela soinean, beti borrokara edonora joateko prest.

Orduan ezin izan zen isilik geratu:

—Haizea, baina Jaun hau etxe honetan jaio zen?

—Bai, Haize, bera eta bere ondorengo guztiak hemen jaio ziren. Lur hauetako jende 
guztiak bere Jaun legez errespetatzen zuen. Boterea eta agintea zuen eta herritar 
guztiek obedientzia zor zioten.

—Eta zuk nola gogoratzen duzu? 

—Hara!, gogoan dut bere langile behartsuak gero eta pobreagoak zirela, bere gizon 
armatuek bideak eta etxebizitzak erasotzen zituztela, eta ez dut inoiz ahaztuko 
hirurogeita hamabi elgetarrekin Arrasateko herria erretzera joan zirenekoa.

—Benetan? Ez dut gustuko kontatzen didazuna.

—Baina historia horrelakoa ere bada, Haize. Hori guztia ikusitakoa naiz, zoritxarrez.

Eta horrela amaitu zen eguna. Bere zurrunbilo famatuarekin Elgetara itzuli ziren eta 
liburutegiko ipuin-tailerrera garaiz iritsi zen. Hori bai, beste egun baterako geratu 
zen Haizearekin, betiko lekuan eta orduan.

ELGETAKO HIRIBILDUA...

Eguna iritsi zen eta bi lagunak herrian ibili ziren oso urrun joan beharrik gabe. 
Neskatoak pixka bat ezkutatu behar izan zuen, ez baitzuen nahi inorkbere buruarekin 
hitz egiten ikusterik, eta arrisku horrek gero eta gehiago kezkatzen zuen.

Kontua da egun hartan Haizeak Elgeta udalerriaren hastapenak azaldu zizkiola.

Gogora ekarri zuen “Maiako Zelaietan”, Uriarte herrixkatik oso gertu, 1335eko 
egun garrantzitsu batean izandakoak. Erregeren ordezkari bat joan zen hara eta 
Jalotzako bizilagunak eta soldadu asko bildu zituen.

—Berri ona izan zen Gaztelako Erregeak hiribildu bat sortu eta bertakoei, baita 
kanpotik etorritakoei, lurrak ematen zizkela jakitea. Elgueta/Maia izango zuen 
izena, Jalotzan bizi zen Elgetako Jaunaren omenez.

—Pentsa dezakezunez, -esan zion-, egun hartan poztasun eta ospakizun handia izan 
zen inguruan.

—Eta noiz hasi ziren hiribildu berria eraikitzen?

—Urte gutxiren buruan eraiki zuten San Roke kalean. Begiratu, hemen zegoen 
hiribilduan sartzeko ateetako bat. Etxeek, kalearen alde banatan jarrita, harresia 
osatzen zuten. Kaleko ateak gauez itxi egiten zituzten, baita batzuetan zaindariak 
jarri ere. Hiribildua Bizkaiarekin mugan zegoen, lurralde horretako Jauna ez zen 
lagun ona, batzuetan gerrara etortzen baitzen. Beraz, hiribilduak defentsa eta 
kontrol lanak ere egiten zituen.

—Ondoan eliza txiki bat zegoen, ekarri dizudan irudi honetan ikusten duzu? Gaur 
egun hain handia den Eliza pixkanaka-pixkanaka eraiki zuten. Bertan, bisitatzea 
merezi duten artelanen artean Uriarteko Andra Mari zaharraren irudia dago.

Neskatoa aho zabalik zegoen denbora guztian. Ez zekien guztia gogoratzeko gai 
izango ote zen, gero gelan kontatzeko.

-Zenbat gauza gertatu diren gure herrian! —harrituta baina informazioa ateratzen 
segitzeko gogoz, galdezka jarraitu zuen.

—Haizea, esango didazu noraino heltzen zen hiri hau?

—Begira, bere lur zabalak gaur egungo Hiribilduaren inguruetan banatuta zeuden, 
eta beste batzuk orain Bergarakoak diren Angiozar eta Ubera auzoen inguruan 
hedatzen ziren.

—Eta nortzuk bizi ziren hiribilduaren barruan?

—Gutxi ziren. Hemen bizi ziren lurra lantzen ez zutenak: bi tabernari, hiru igeltsero, 
bi zapatari, hiru hargin, zirujau bat, maisu bat... Baita besteen alde otoitz egiten 
zutenak ere, bost elizgizon inguru, eta oinordetzak eta ondasunak idatziz jartzen 
zituzten bi eskribau.

—Bai bitxia, ezta? Animaliekin eta lurrarekin lan egiten ez zutenak. Eta alkatea 
hemen bizi al zen?

—Alkatea urtebeterako aukeratzen zen, eta urruneko baserri batean bizi zitekeen. 
Kargua txandakakoa zen, urte batean Elgetako bizilagun bat, bestean Angiozar 
auzokoa, hurrengoan Uberakoa... Zu bezalako neskato batek ―esku inozente batek- 
auzokoen izenak zituen ontzi batetik ateratzen zuen alkatea izango zenaren izena.

Neskatoa hainbeste datuz beteta zegoenez, atseden bat eskatu zuen.

—Haizea, oraingoz nahikoa dut, eskerrik asko. Bihar jarraituko dugu, bale? Gaur 
joan beharra dut, bertso-taldekoekin geratuta nago eta.

Eta oihu batekin agurtu zuten elkar:

—Aio!

BASERRIAK...

Hurrengo egunean, berriz elkartu ziren bi lagunak. Neskak ez zekien Haizerekin 
egongo zen azken aldia izango zela. Baina kontua da egun horretan azken bidaia egin 
zutela, eta ahaztezina izan zela.

Biak hegan joan ziren, ez dakigu nola, baina neskatoak beranduago kontatu zuenez, 
bazirudien Haize airean zeraman izar-hautsezko zurrunbilo bat zela. Horrela ikusi 
ahal izan zituen ehun baserri inguru, Elgetakoak eta Angiozar eta Ubera auzoetakoak. 
Haizeak goitik haien izenak esanez seinalatzen zizkion zutik zeuden baserriak, baita 
eraitsitakoak ere.

Haizeak ibilbide hartan azaldu zionez, herria eraiki eta urte batzuetara, bizilagun 
batzuk eta kanpotik etorritako beste batzuk “kare eta harrizko” etxe handiak 
eraikitzen hasi ziren, eta baserri izena eman zieten. Leku bakartietan, laborantzarako 
lurretan eta hurbileko iturrietan zabaldu ziren. Haizeak, guztia zekienez, gauzak 
ondo seinalatzen eta azaltzen zizkion. Adibidez, ibilbidean Egocheaga baserriaren 
aurrean gelditu ziren, han kontatu zuen luzaroan baserri gehienetan kanpoko jabeei 
alokatuta bizi zirela. Maizterrak deitzen ziren.

—Haizea —eten zion neskatoak—, zer da maizterraren kontua?

—Oso erreza da, baserrian bertan bizi ez ziren jabeak, lan egitea nahi zutenei bere 
lurrak eta etxea uzten zien zerbaiten truke, errenta ordaindu behar zuten.

—Eta asko ordaintzen zuen baserri bakoitzeko maizterrak?

—Adibide batekin erantzungo dizut. Aurrean dugun baserri honek 30 anega zereal 
(artoa eta garia) ekoizten zituen urte osorako. Bada, erdia, 15 anega jabeari 
ordaintzeko ziren. (Une horretan, anega erdi neurtzen zuen kaxoi zahar baten irudia 
erakutsi zion neskatoari).

—Gainera, jasotzen zutenaren hamarrena Elizari ordaindu behar zitzaion (3 anega) 
bere zerbitzuengatik, eta baita bi anega inguru Udalari eta medikuari ere.

—Eta zer geratzen zitzaien baserritarrei?

—Itxaron, zer geratzen zitzaien esango dizut- aurreratu zen Haize.

—Haize, zure eragiketen zain nago.

—Kito, esan zuen handik gutxira. Nire kalkuluen arabera, 10 anega geratzen ziren.

—Zenbakiekin trebea zara. Bai, horixe da emaitza.

—Eta horrek, Haizea, hain gutxi geratuta, ematen al zien bizitzeko beste adina?

—Nekez. Pentsa ezazu han bizi zirela gurasoak, bost bat seme-alaba eta amona, eta 
guztiak elikatu eta jantzi behar zirela. Gainera, beste gastu batzuk ere bazituzten, 
hala nola burdinezko tresnak erostea, lurrerako behar zuten karea erostea, idiak 
edo behiak berritzea.

—Eta uztak beti izaten ziren onak?

—Ez, urte batzuetan uzta txarra zenean, errua eguraldi txarrari botatzen zioten. 
Beste batzuetan izurriteak izaten zituzten, hildako asko eraginez.

—Orduan jendeak gosea pasatzen zuen?

—Bai, gose handia zegoen. Hala ere, Ameriketatik artoa ekartzen hasi zirenean, 
gosea murrriztu zen, garia baino askoz ugariago zelako. Artoak pertsonen eta 
animalien gosea asetzen asko lagundu zuen.

Herrira itzuli eta elkar agurtu zuten. Haizek nabaritu zuen Haizeak besarkada 
berezi bat eman ziola. Azaldu zion beste herri eta pertsona batzuei ere kasu egin 
behar ziela eta denbora batez ez zutela elkar ikusiko.

Neskatoari pena handia eman zion, berari esker, bere herriko historia ezagutzen 
hasi zelako.

Eta oihu batekin esan zioten agur elkarri:

“Aioooo! “



28 29



30 31

AGURRA...

Eta horrela amaitzen da Haizek niri, aitonari, kontatu zidan istorioa. Gustatu zaizue?
Lehenik eta behin, nire biloba kontsolatu behar izan nuen, Haizea laguna falta 
zitzaiolako. Nik esan nion leku guztietan zegoela eta noiznahi agertuko zela. Ez dakit 
konbentzitu nuen.

Bigarrenik, datu historikoak ordenatzen ere lagundu nion, eta horretarako lehenago 
nire kontura arakatu behar izan nituen. Haizek gauza batzuk presaka idatzi zituen, 
baina egia da garrantzizkoenak oroimenean gordetzen zituela, nola ez?

Azkenean, Haize eskolako kideen aurrean hasi zen Elgetaren historiari buruzko 
azalpenak ematen, eta Haizearekin bizi izandako guztia kontatu zien. Irakasleak 
zorionak eman zizkion lanagatik eta ikaskide guztiak animatu zituen Haizek, 
bertsolari saiatuak, inoiz ahaztuko ez zuen lagun bati maitasunez prestatu ziren 
bertsoa kantatzera:

“Alde batetik bestera dabil
hemen Elgetan Haizea.

Putz egiten dit ta ederra da
bere hitzak ulertzea.

Ze ona berarekin bat egin
eta hegan ibiltzea.

Eta Aitonak esandakoak
aurrez aurre ikustea. “

Horrela amaitu zen abentura hau, gaurko Haize betiko Haizeari agur eginez.

AMAIERA

Elgetako Haizea herri honen historia ezagutzeko haurrentzako ipuin 
bat da.

Haize eta Haizea dira protagonistak.

Haize, hamar urteko neskatoa, bere herrian pozik bizi da gurasoekin 
eta lagunekin.

Eta Haizea, mugimenduan dabilen airea, betidanik bertako gizakiekin 
bizi dena. Gida perfektua da: putz egin, hitz egin eta gozatu iraganeko 
irudiekin gogoratuz.

Biek elkar erakartzen dutenez, zurrunbilo batean gogoratzen eta 
bidaiatzen dute, herri honen iragana ezagutzeko: antzinako basoak, 
lehen etxe-txabola, Uriarteren herrixka, Jalotzako etxe-dorrea, 
Elgetako hiribildua eta bertako ehun baserriak.

M. Cainzos, Haizeren aitonak, prestatu du kontakizun hau, beste 
laguntzaile batzuekin, sormen eta ilustrazioan.

Aitonaren beste idazki historiko batzuekin ere irakur daiteke:   
http://www.elgeta.eus” www.elgeta.eus


